
IKKILAMCHI BOZORDA NOTURAR 
JOY KO‘CHMAS MULK QIYMATINI 

BAHOLASHNING HUQUQIY MEXANIZMINI 
TAKOMILLASHTIRISH

Fayziyeva Gulnoza Abdurahmonovna
Toshkent arxitektura-qurilish universiteti, “Iqtisodiyot va ko‘chmas mulk” kafedrasi dotsenti

Annotatsiya: Mazkur maqolada O‘zbekiston Respublikasida ikkilamchi bozorda noturar joy ko‘chmas mulk obyektlarini 
baholashga oid mavjud huquqiy asoslar tahlil qilinadi. Baholash jarayonining amaldagi qonunchilik bilan uyg‘unligi, 
shuningdek, undagi muammolar va mavjud bo‘shliqlar ko‘rib chiqiladi. Muallif tomonidan noturar joy obyektlarini aniq va 
adolatli baholashni ta’minlash uchun takomillashtirilgan huquqiy mexanizm hamda amaliy tavsiyalar ilgari suriladi.

Kalit soʻzlar: noturar joy ko‘chmas mulki, ikkilamchi bozor, qiymat baholash, huquqiy mexanizm, qonunchilik, metodologiya, 
baholash usullari, bozor qiymati, mulk huquqi.

Abstract: This article analyzes the current legal framework for valuing non-residential real estate properties in the secondary 
market of the Republic of Uzbekistan. It explores the alignment of valuation practices with existing legislation, identifying 
key issues and regulatory gaps. The author proposes enhanced legal mechanisms and practical recommendations to 
ensure accurate and fair valuation of non-residential properties.

Key words: Non-residential real estate, secondary market, property valuation, legal mechanism, legislation, methodology, 
valuation methods, market value, property rights.

Аннотация: В данной статье проводится анализ существующей нормативно-правовой базы по оценке объектов 
нежилой недвижимости на вторичном рынке в Республике Узбекистан. Рассматривается соответствие процесса 
оценки действующему законодательству, а также выявляются проблемы и пробелы в правовом регулировании. 
Автором предложены усовершенствованные правовые механизмы и практические рекомендации для обеспечения 
точной и справедливой оценки нежилых объектов.

Ключевые слова: Нежилая недвижимость, вторичный рынок, оценка стоимости, правовой механизм, 
законодательство, методология, методы оценки, рыночная стоимость, право собственности.

K I R I S H
Mamlakatimizda amalga oshirilayotgan keng qamrovli islohotlar doirasida ko‘chmas mulk bozorini, xususan 

uning ikkilamchi segmentini rivojlantirishga alohida e’tibor qaratilmoqda. Chunki ushbu bozor milliy iqtisodiyotning 
muhim tarkibiy qismlaridan biri hisoblanib, nafaqat aholining turli qatlamlari turmushi bilan bevosita bog‘liq, balki 
tadbirkorlik faoliyatining asosiy infratuzilmasi sifatida ham muhim rol o‘ynaydi. Ayniqsa, noturar joy obyektlari 
– ofislar, savdo nuqtalari, ishlab chiqarish binolari va boshqa tijorat maqsadlaridagi ko‘chmas mulklar – turli 
mulkchilik shaklidagi korxonalar va tashkilotlar uchun zarur bo‘lgan iqtisodiy resurslardandir.

Har qanday davlatning iqtisodiy taraqqiyoti ko‘chmas mulk bozorining rivojlanganlik darajasi bilan uzviy 
bog‘liq bo‘lib, shundan kelib chiqib, O‘zbekistonda ko‘chmas mulkka oid munosabatlarning huquqiy asoslarini 
shakllantirish va takomillashtirish yo‘nalishida qator muhim chora-tadbirlar amalga oshirilmoqda. Bunda 
baholash faoliyatini rivojlantirish, zamonaviy xalqaro standartlarga mos baholash tizimini yaratish, shuningdek 
ko‘chmas mulk qiymatini aniqlashdagi huquqiy mexanizmlarni takomillashtirish alohida ahamiyat kasb etadi.

Bugungi kunda ko‘chmas mulk qiymatini adolatli va shaffof baholash bo‘yicha yuqori sifatli xizmatlar 
ko‘rsatishga ehtiyoj ortib bormoqda. Bu jarayon O‘zbekiston Respublikasining 19.08.1999 yildagi “Baholash 
faoliyati to‘g‘risida”gi 811-I-son1 Qonuni, O‘zbekiston Respublikasi Prezidentining 2022-yil 28-yanvardagi “2022 
– 2026-yillarga mo‘ljallangan Yangi O‘zbekistonning taraqqiyot strategiyasi to‘g‘risida”gi PF-60-son2 Farmoni 

1	  https://lex.uz/ru/docs/-24703
2	  https://lex.uz/docs/-5841063

tartibga solinmoqda. Ushbu hujjatlar doirasida Yagona milliy baholash standarti hamda baholash faoliyatining 
normativ asoslari ishlab chiqilgan bo‘lib, bu sohadagi huquqiy mexanizmlarni kuchaytirishga xizmat qilmoqda.

Shuningdek, O‘zbekiston Respublikasi Prezidentining 2018-yil 1-iyundagi “Baholash xizmatlari bozorini 
yanada rivojlantirish chora-tadbirlari to‘g‘risida”gi PQ–3764-son3li qarorida baholovchi tashkilotlarga bo‘lgan 
ishonchni oshirish va baholash natijalarining xolisligini ta’minlash muhim vazifa sifatida belgilangan. Ayni 
paytda mamlakatimizda ikki yuzdan ortiq baholovchi tashkilotlar faoliyat yuritmoqda va mingga yaqin malaka 
sertifikatiga ega baholovchilar faol mehnat qilmoqda. 

Bundan tashqari, so‘nggi yillarda ikkilamchi bozorda noturar joy ko‘chmas mulkiga bo‘lgan talab va 
narxlar dinamikasi o‘zgarib bormoqda. Masalan, 2024-yilning birinchi yarmida ba’zi tumanlarda (Olmazor – 
26 %, Shayxontohur – 24 %, Bektemir – 22 %) ijara haqlari sezilarli darajada pasaygan bo‘lsa, iyun oyida 
esa ikkilamchi bozorda narxlarning o‘sish sur’ati sustlashgan. Shu bilan birga, o‘tgan yilga nisbatan ko‘chmas 
mulk narxlarining o‘rtacha 22 foizga oshgani kuzatilgan. Ayrim hududlarda esa bu o‘sish Namanganda 34,9 %, 
Toshkent viloyatida 29,4 % va Toshkent shahrida 30,4 % ni tashkil etgan.

Yuqorida qayd etilgan holatlar ikkilamchi bozorda noturar joy obyektlari qiymatini aniq, shaffof va zamonaviy 
yondashuvlar asosida baholash zaruratini yana bir bor tasdiqlaydi. Aynan shu jihatlar maqola mavzusining 
dolzarbligini belgilaydi hamda mavjud huquqiy mexanizmlarni tahlil qilish va ularni takomillashtirish zaruratini 
yuzaga keltiradi.

M A V Z U G A  O I D  A D A B I Y O T L A R  S H A R H I
Ikkilamchi bozorda noturar joy ko‘chmas mulkini baholash masalalari ko‘plab xorijiy va mahalliy olimlar 

tomonidan tadqiq etilgan. Xususan, noturar joy obyektlarini baholashda qiyosiy (solishtirma) yondashuv 
keng qo‘llaniladigan metodlardan biri hisoblanadi. Ushbu usul bo‘yicha dastlabki ilmiy asoslar AQSh va 
Yevropa baholash amaliyotida shakllangan bo‘lib, Dj. Friedman, Dj. Trump, V. Bratton, R. Cotter, G. Harrison 
kabi olimlarning tadqiqotlarida chuqur o‘rganilgan. Ularning ishlarida ko‘chmas mulk qiymatini aniqlashda 
bozor baholarini tahlil qilishning samarali yondashuvlari keltirilgan. Masalan, Dj. Friedman va Dj. Trump 
o‘z tadqiqotlarida qiyosiy metodning asosan bozorni tahlil qilish va turli obyektlar o‘rtasidagi narx farqlarini 
aniqlashda qo‘llanilishini asoslab bergan.

MDH davlatlarida esa A. N. Asauli, A. G. Gryaznova, I. T. Balabanov, S. N. Maksimov kabi mutaxassislar 
tomonidan qiyosiy tahlil uslubini amaliyotga joriy etish va uning aniqligini oshirish masalalari ilmiy jihatdan 
yoritilgan. Ularning ilmiy izlanishlarida ko‘chmas mulk bahosini aniqlashda normativ-huquqiy jihatlarning, 
iqtisodiy va ijtimoiy omillarning ahamiyati, shuningdek baholash jarayonlarining shaffofligini ta’minlash muhim 
ekani ta’kidlanadi. Jumladan, A. N. Asauli va S. N. Maksimov o‘z tadqiqotlarida baholash usullari va metodlarining 
zamonaviy talablar asosida takomillashuvi bo‘yicha tahlillar olib borganlar.

O‘zbekistonlik olimlardan M. A. Ikramov, M. Miraxmedov, Sh. A. Isamuxamedova, D. Ya. Butunov va T. A. 
Xasanov kabi mutaxassislar tomonidan ko‘chmas mulk obyektlarini baholashga oid masalalar, xususan, qiyosiy 
yondashuvni mahalliy bozor sharoitlariga moslashtirish bo‘yicha izlanishlar olib borilgan. M. A. Ikramovning 
tadqiqotlarida qiyosiy metodning o‘ziga xos jihatlari va uning iqtisodiy samaradorligi alohida e’tirof etilgan. M. 
Miraxmedov esa o‘z ilmiy ishlarida qiyosiy tahlilning mahalliy sharoitlarga moslashuvchanligini, shuningdek 
uning narx siyosatiga ta’siri va amaliy qo‘llanilishi bilan bog‘liq metodologik yondashuvlarni ishlab chiqqan.

Shunga qaramay, aynan ikkilamchi bozorda noturar joy obyektlarini baholashda qiyosiy yondashuvni 
qo‘llashga doir zamonaviy metodlar, baholashga ta’sir qiluvchi omillar, narx shakllanishiga ta’sir etuvchi individual 
xususiyatlarni hisobga olish mexanizmlari va ularni mahalliy bozor sharoitlariga moslashtirish masalalari hali 
yetarli darajada o‘rganilmagan. Ushbu yo‘nalishdagi bo‘shliqlar ko‘chmas mulk baholash sohasida yuzaga 
kelayotgan yangi muammolarni hal qilishga qaratilgan izlanishlar uchun keng ilmiy va amaliy imkoniyatlar 
yaratadi. O‘zbekistondagi ikkilamchi bozor sharoitlarini chuqur tahlil qilish va baholash usullarini zamonaviy 
talablar asosida takomillashtirish zarurati mazkur izlanishlarning dolzarbligini belgilab beradi.

T A D Q I Q O T  M E T O D O L O G I YA S I
Ushbu tadqiqotda noturar joy ko‘chmas mulk obyektlarini baholashda qo‘llaniladigan qiyosiy (solishtirma) 

yondashuvning mohiyati, afzalliklari va amaliy qo‘llanilishi o‘rganildi. Tadqiqotda ilmiy-nazariy tahlil, statistik 
tahlil, sifatli va miqdoriy usullar, shuningdek amaliy tajriba asosida baholash usullari tahlil qilindi. Statistik 
tahlil yordamida ikkilamchi bozor narxlari va ularning o‘zgarishlari o‘rganildi, sifatli tahlil orqali esa baholashda 
qo‘llaniladigan metodlarning samaradorligi va ularning amaliyotga mosligi baholandi. Tadqiqotning metodologik 
asoslari qiyosiy tahlil metodini qo‘llashda mahalliy sharoitlar va ijtimoiy omillarning ahamiyatini tushunishga 
xizmat qiladi.

3	  https://www.lex.uz/docs/-3760277

T A H L I L  V A  N A T I J A L A R
O‘zbekiston Respublikasi mustaqillikka erishganidan so‘ng iqtisodiy islohotlar va mulkchilik tizimining 

o‘zgarishi mamlakatning rivojlanishiga ijobiy ta’sir ko‘rsatdi. Mulkchilik shakllarining rivojlanishi jamiyatda 
mulkdan foydalanish va uni boshqarishning huquqiy asoslarini mustahkamladi. Ko‘chmas mulk, ayniqsa 
ikkilamchi bozorda, iqtisodiy faoliyatning muhim sohasi sifatida yuksaldi.

Mulkchilikning huquqiy mexanizmlari O‘zbekiston Respublikasining Fuqarolik kodeksi hamda 
Konstitutsiyasida mustahkamlangan. Ushbu qonunlar mulk huquqini himoya qilish, uning shaffofligini ta’minlash 
va davlatning rolini belgilashda muhim o‘rin tutadi. Noturar joy ko‘chmas mulk qiymatini baholashda qonunlar 
va me’yoriy hujjatlar (masalan, “Baholash faoliyati to‘g‘risida”gi Qonun va Milliy baholash standartlari – MBS) 
alohida ahamiyat kasb etadi. Bu huquqiy asoslar baholovchining roli va xolislikni ta’minlashda muhim vosita 
hisoblanadi.

Ikkilamchi bozorda noturar joy ko‘chmas mulk qiymatini baholash murakkabligi va ahamiyati sababli, 
qiyosiy (solishtirma) yondashuv eng keng qo‘llaniladigan metodlardan biridir. Ushbu yondashuvning asosiy 
tamoyili – qiymatni bozor taklif qilayotgan eng maqbul sharoitlardan kelib chiqib aniqlashdir. Bu metodni qo‘llash 
jarayonida baholovchilar obyektlarning o‘ziga xos xususiyatlari va mavjud bozor sharoitlarini inobatga olishlari 
zarur.

Ko‘p hollarda noturar joy ko‘chmas mulk qiymatini aniqlashda solishtirma yondashuvning qo‘llanilishi 
bozorning o‘zgaruvchan sharoitlariga va ko‘chmas mulkning individual xususiyatlariga qarab farqlanadi. 
Jumladan, qiymatga joylashuv, qurilish materiali, arxitektura yechimlari, transport infratuzilmasi va boshqa 
ko‘plab omillar ta’sir ko‘rsatadi.

O‘zbekiston Respublikasida ko‘chmas mulkni baholash bo‘yicha Milliy baholash standartlari mavjud bo‘lib, 
ularga rioya etish baholash jarayonining shaffofligi va aniqligini ta’minlashda katta ahamiyatga ega. Masalan, 
10-sonli Milliy baholash standarti – “Ko‘chmas mulkni qiymatini baholash” standarti barcha asosiy baholash 
yondashuvlarini (solishtirma, xarajatlar, daromad) qo‘llashda metodologik asoslarni belgilab beradi (1-rasm).

1-rasm. 2021–2024-yillar davomida oldi-sotdi shartnomalari soni o‘zgarishi.

Mazkur grafikda 2021–2024-yillarning sentabr oyigacha bo‘lgan davr mobaynida O‘zbekiston Respublikasi 
bo‘yicha hamda poytaxt Toshkent shahrida rasmiylashtirilgan ko‘chmas mulk oldi-sotdi shartnomalari sonining 
o‘zgarishini aks ettiradi. Tahlillar shuni ko‘rsatadiki, 2021-yilda respublika bo‘yicha shartnomalar soni 19,3 
foizga oshgan. Bu holat pandemiyadan keyingi tiklanish davri bilan bog‘liq bo‘lib, aholining ko‘chmas mulk 
bo‘yicha faolligi ortganini, iqtisodiy barqarorlik hamda hukumat tomonidan ko‘rilgan moliyaviy rag‘batlantirish 
choralarining samaradorligini ifodalaydi.

2022-yilda esa nisbatan barqaror o‘sish (+1,4 %) kuzatilgan bo‘lib, bu davrda bozordagi talab va taklif 
muvozanat holatiga yaqinlashgani ko‘zga tashlanadi. Biroq 2023-yildan boshlab o‘zgarishlar salbiy tomonga 
burilgan. Bu davrda o‘sish sur’ati pasaygan va 2024-yilning sentabrigacha bo‘lgan davrda umumiy pasayish –9 
% ni tashkil qilgan. Ushbu pasayish iqtisodiy omillar, xususan aholining real daromadlarining qisqarishi, ipoteka 
kreditlari bo‘yicha foiz stavkalarining oshishi, qurilish materiallari narxining o‘sishi hamda soliq yengilliklarining 
kamayishi bilan bog‘liq bo‘lishi mumkin.

Toshkent shahri misolida esa ko‘rsatkichlar nisbatan barqaror bo‘lib, shartnomalar sonida sezilarli 
tebranishlar kuzatilmagan. Bu holat poytaxtdagi ko‘chmas mulk bozorida talab va taklif o‘rtasidagi muvozanat 
saqlanayotganini, aholining barqaror to‘lov qobiliyati va sarmoyaviy qiziqish darajasining yuqoriligini ko‘rsatadi.

Ilmiy nuqtayi nazardan olib qaralganda, ko‘chmas mulk bozoridagi bunday dinamik o‘zgarishlar bir qator 
makroiqtisodiy omillar bilan uzviy bog‘liqdir. Jumladan, pul-kredit siyosati, aholining kreditga bo‘lgan kirish 
imkoniyati, soliq yukining o‘zgarishi, qurilish sohasidagi davlat siyosati hamda demografik o‘sish kabi omillar 
ushbu bozorning holatiga bevosita ta’sir ko‘rsatadi.

2024-yilning sentabr oyida respublika bo‘yicha ikkilamchi bozor uy-joy narxlari deyarli o‘zgarmagan, ya’ni 
atigi 0,1 foizga o‘sish kuzatilgan. Biroq yil davomida ikkilamchi bozorda 1 kvadrat metr uchun o‘rtacha uy-joy 
narxi 6,7 foizga oshgan. Hududlar bo‘yicha esa narxlarning eng yuqori o‘sishi Xorazm viloyatida (19,5 %), 
Buxoro viloyatida (12,5 %) va Samarqand viloyatida (10 %) kuzatilgan (1-jadval).

1-jadval. Ikkilamchi uy-joy bozorida narxlar o‘zgarishi, sentabr 2024.

Hududlar O‘rtacha narx (1 kv.m uchun, $) O‘sish (oylik) O‘sish (yillik)

Toshkent sh. 1,117 -1.0% 1.8%
Samarqand 764 1.9% 9.8%
Toshkent viloyati 640 -0.2% 7.4%
Navoiy 619 -2.2% -2.9%
Buxoro 545 1.3% 12.5%
Andijon 536 -4.7% 1.1%
Namangan 493 -1.4% 2.7%
Xorazm 436 3.2% 19.5%
Farg‘ona 429 -2.3% 8.8%
Surxondaryo 427 1.1% 8.4%
Qashqadaryo 422 -1.5% 8.2%
Jizzax 407 4.7% 7.9%
Sirdaryo 405 2.4% 6.0%
Qoraqalpog‘iston R. 327 0.3% 2.4%
Respublika bo‘yicha – 0.1% 6.7%

Toshkent shahrida ikkilamchi uy-joy bozorida narxlar 1 foizga pasaygan. Poytaxtda narxlarning eng katta 
pasayishi Mirzo Ulug‘bek (–2,5 %) va Yunusobod (–2,4 %) tumanlarida kuzatilgan. Biroq Toshkentning yana 
ikkita tumanida narxlar oshgan – Yakkasaroyda 1,1 %, Shayxontohurda esa 0,3 % ga o‘sish qayd etilgan.

Toshkent shahridagi ikkilamchi uy-joylar bozorida narxlarning o‘rtacha o‘sishi 1,8 % ni tashkil qilgan. 
Bu o‘zgarish, ayrim tumanlarda pasayish bo‘lganiga qaramay, poytaxtda umumiy narx o‘sishining ijobiy 
tendensiyasini ifodalaydi. Ushbu holat ko‘chmas mulkni baholash amaliyotining dolzarbligini yanada oshiradi.

O‘zbekiston Respublikasida baholovchi tashkilotlar va ularning litsenziyalash tizimi ishlab chiqilgan bo‘lib, 
bu tizim baholovchilarga ishonchli va sifatli xizmatlar ko‘rsatishni ta’minlashga xizmat qiladi. Ko‘chmas mulkni 
baholashda asosiy metodlar qiyosiy (solishtirma), daromad va xarajatlar yondashuvlariga bo‘linadi. O‘zbekiston 
sharoitida ayniqsa qiyosiy yondashuv keng qo‘llaniladi. Ushbu metodda bozor sharoitlari va o‘xshash 
obyektlarning narxlari asosida mulk qiymati aniqlanadi.

Xarajatlar metodida ko‘chmas mulkni tiklash yoki rekonstruksiya qilish uchun zarur bo‘lgan xarajatlar 
hisobga olinadi. Daromad metodi esa ushbu obyekt orqali olinishi mumkin bo‘lgan potentsial daromadni 
hisoblashga asoslanadi. Bunday yondashuvlar bozor sharoitlariga mos ravishda mulkning qiymatini aniq 
belgilashda yordam beradi.

Biroq O‘zbekiston ko‘chmas mulk bozorini yanada rivojlantirish va noturar joy obyektlarini baholashni 
samarali amalga oshirish uchun sohaga bir qator yangiliklarni joriy etish zarur. Jumladan, bozor sharoitlaridagi 
tezkor o‘zgarishlarga moslashuvchan baholash metodologiyasini ishlab chiqish, baholovchilarning malakasini 
oshirish hamda zamonaviy texnologiyalarni o‘rgatish muhimdir. Bundan tashqari, ko‘chmas mulkni baholashda 
ekologik omillarni hisobga olish zarurati ortib bormoqda. Yashil qurilish va ekologik standartlarga mos obyektlar 
ko‘chmas mulk bozorining muhim segmenti sifatida qaralishi lozim.

Ko‘chmas mulk bozorining ikkilamchi segmenti, ayniqsa noturar joylarni baholash mamlakat iqtisodiy 
taraqqiyotida muhim rol o‘ynaydi. Baholash usullari va metodlarining huquqiy hamda iqtisodiy asoslarini chuqur 

o‘rganish, bozor sharoitlariga mos keladigan baholash tizimini shakllantirish zarur. Bu borada milliy baholash 
standartlari, huquqiy normativlar va zamonaviy metodologiyalar asosida amalga oshirilgan baholash jarayonlari 
shaffoflik, adolat va ishonchlilikni ta’minlaydi.

Yangilangan 10-sonli Milliy baholash standarti – “Ko‘chmas mulk qiymatini baholash” – avvalgi versiyadan 
sezilarli farq qiladi. Ilgari ushbu standart 8-o‘rinda bo‘lgan bo‘lsa, yangi tahrirda 9-o‘ringa ko‘tarilgan. Bu o‘zgarish, 
ayniqsa development – ya’ni yangi qurilgan, rekonstruksiya qilingan yoki loyihalashtirilgan obyektlarning 
qiymatini baholash metodologiyasini takomillashtirishga qaratilgan. Standartga yangi tushunchalar va 
ta’riflarning kiritilishi, yangi qurilish obyektlarini bozor sharoitlariga mos ravishda baholash imkonini beradi.

Soliq maqsadida baholashda esa mavjud muammolardan biri – omborxonalar kabi noturar joylar uchun 
belgilangan qiymatlarning soliq bazasidagi narxlardan ancha past bo‘lishidir. Bu holat Soliq qo‘mitasi bilan 
kelishmovchiliklarga sabab bo‘lmoqda. Mazkur vaziyat soliq tizimi va baholash jarayonlari o‘rtasida o‘zaro 
moslikni ta’minlash zarurligini ko‘rsatadi.

Bunday holatlarda quyidagi masalalar dolzarb bo‘lib qoladi:
• Baholovchining xolisligi va ishlatilgan metodlarning aniqligi;
• Bozor sharoitlari bilan soliq maqsadidagi baholashlar o‘rtasidagi tafovutlar;
• Baholovchilar va soliq organlari o‘rtasida yuzaga keladigan huquqiy kelishmovchiliklar.
Soliq qo‘mitasi tomonidan ko‘chmas mulk obyektlarining qiymatini inshootlarning funksional vazifasiga 

qarab belgilash muhim hisoblanadi. Bu yondashuv soliq bazasini adolatli shakllantirishga yordam beradi. 
Shuningdek, “Binolar va inshootlarning o‘rindoshlik qiymatining yig‘ilgan ko‘rsatkichlari” bo‘yicha yangilangan 
tahrirni ishlab chiqish zarur. Bu ko‘rsatkichlar nafaqat soliq to‘lovchilar uchun haqiqatga yaqin qiymatlarni 
ta’minlaydi, balki baholash metodlarini ham zamonaviylashtirishga xizmat qiladi.

X U L O S A  V A  T A K L I F L A R
O‘zbekiston Respublikasida ko‘chmas mulkni, xususan, noturar joy ob’ektlarini baholash tizimi so‘nggi 

yillarda sezilarli darajada isloh qilinmoqda. Milliy baholash standartlarining yangilanishi, jumladan, 10-son 
MBS “Ko‘chmas mulk qiymatini baholash” standartining qayta ishlab chiqilishi amaldagi tartiblarning 
takomillashayotganini ko‘rsatadi.

Shuningdek, baholash amaliyotiga development (rivojlanayotgan) ko‘chmas mulk tushunchalarining 
kiritilishi, bu mulk turini baholashdagi aniqlik va puxtalikni oshiradi. Standartlarning raqamli joylashuvi o‘zgarishi 
(masalan, “Biznes va biznes huquqlarini baholash” 7-o‘rindan 9-o‘ringa ko‘tarilishi) esa tizimlashtirish va 
mazmuniy yo‘naltirishdagi strategik qarorlarni aks ettiradi.

Biroq, soliq maqsadida baholashda mavjud muammolar, xususan, noturar joy ob’ektlari, ayniqsa, 
omborxonalar narxlarining baholovchilar tomonidan belgilangan qiymatlar bilan Soliq qo‘mitasi bazasidagi 
narxlar o‘rtasida katta tafovutlar mavjudligi – bu tizimda muvofiqlashtirishga ehtiyoj borligini ko‘rsatmoqda. Bu 
holat, o‘z navbatida, davlat organlari bilan baholovchilar o‘rtasida kelishmovchiliklarga sabab bo‘lmoqda.

Takliflar
Baholash va soliq bazasi orasidagi tafovutni kamaytirish uchun yagona metodik yondashuv ishlab chiqilsin: 

Baholash amaliyotida foydalanilayotgan metodik ko‘rsatkichlar Soliq qo‘mitasi tomonidan tasdiqlangan 
ko‘rsatkichlar bilan muvofiqlashtirilishi zarur.

“Binolar va inshootlarni o‘rindoshlik qiymatining yig‘ilgan ko‘rsatkichlari” bo‘yicha yangi va yangilangan 
me’yoriy hujjat ishlab chiqilsin: Mazkur ko‘rsatkichlar zamonaviy narxlar, resurslar va funksional foydalanish 
xususiyatlarini inobatga olgan holda yangilanishi lozim. Har yilgi indeksatsiya asosida avtomatik yangilanadigan 
tizim joriy etilishi mumkin.

Development (rivojlanayotgan) ko‘chmas mulkni baholash bo‘yicha alohida yo‘riqnoma ishlab chiqilsin: 
Yangi qurilayotgan yoki foydalanishga topshirilmagan ob’ektlar bo‘yicha maxsus baholash metodikasi 
amaliyotga joriy etilishi lozim.

Soliq qo‘mitasi va baholovchi tashkilotlar o‘rtasida muntazam axborot almashinuvi va o‘zaro muvofiqlashtirish 
mexanizmlari yaratilishi kerak: Baholovchilar va soliq mutaxassislari o‘rtasida seminar va treninglar o‘tkazish, 
o‘zaro tajriba almashish tizimi joriy etilishi foydali bo‘ladi.

Baholovchilar tomonidan foydalaniladigan axborotlar ochiq elektron platformalarda umumiylashtirilgan 
holda yuritilsin: Bu ochiqlik va shaffoflikni ta’minlaydi, shuningdek, turli baholash qiymatlari bo‘yicha solishtirma 
tahlillarni osonlashtiradi.

Baholash va soliq qiymati o‘rtasidagi tafovut yuzaga kelgan hollarda nizolarni tartibga solish bo‘yicha tartib-
qoidalar ishlab chiqilsin: Baholovchi tashkilotlar va soliq organlari ishtirokida ekspert komissiyalari tashkil etilishi 
lozim.

